
Jaiotzaren loteria 

Herrialde txiroetan urtean bi milioi jaioberri lehen egunean hiltzen direla salatu du Save The Children taldeak, eta jaiotzeko tokirik onenen eta txarrenen zerrenda egin du 


edu lartzanguren - DONOSTIA 

Bizitzea bizirik irautea da askotan, eta hainbat herrialdetan lehen egunetik da latza bizirik irauteko borroka. Save The Children erakundeak amentzat zein haurrentzat munduko herrialderik hoberenak eta txarrenak zeintzuk diren adierazi du. Erakundearen arabera, bi milioi haur inguru hiltzen dira urtero jaio eta lehen egunean garatzeko bidean diren herrialdeetan. Nabarmendu duenez, era errazak eta merkeak daude haur horiek gehienak salbatzeko. 

«Amen egoeraren eta haurren egoeraren artean dagoen lotura zuzena argitzen du zerrendak», esan du Charles MacCormack, Save The Children taldeko presidenteak. «Amak zaintzen dituzten herrialdeetan haurrak ondo daude, eta amak gaizki zaintzen dituzten herrialdeetan haurrak gaizki daude». Urtero argitaratzen du erakundeak Amen Zerrenda, osasuna eta hezkuntzako hamar ezaugarri neurtuta.

Eskandinaviako herrialdeak daude zerrendaren buru, Suedia denetan lehena. Okerrenetan lehenak Afrikako herrialdeak dira, Saharaz hegoaldekoak. Nigerren da gogorren ama edo haur jaioberria izatea.

125 herrialde hartu dituzte kontuan zerrenda osatzeko. Hainbat estatu zerrendatik at geratu dira, Afganistan, Espainia eta Frantzia tartean, Save The Childrenek ezin izan dituelako horietako datu guztiak lortu.

Hamar ezaugarri erabili dituzte herrialdeak sailkatzeko. Sei amaren ongizatearekin daude lotuta: amen hiltze tasa eta antisorgailuen erabilera, alde batetik; bestetik, erditzean profesionalen laguntza egotea, anemia duten emakumeen ehunekoa, irakurtzen eta idazten dakiten emakumeen proportzioa eta emazteek gobernuetan duten parte-hartzea. Beste laurak haurren ongizateari begirakoak dira: umeen hiltze tasa, oinarrizko hezkuntza jasotzen duten haurren proportzioa, edateko ur ona duten herritarren ehunekoa eta behar baino gutxiago elikaturik dauden bost urtetik beherako haurren kopurua. 

Hezkuntza, emaginak eta antisorgailuak 

Zergatik hobeto leku batzuetan besteetan baino? Aldea azaltzen duten gakoak aurkitu dituela dio Save The Childrenek. Haurren iraupena eta ongizatea hiru eragileren ondorioa da: emakumeen hezkuntza, erditzean emagin ikasiak laguntzea eta antisorgailuak erabiltzea. 

Erakundeak azaldu duenez, hezkuntza duten emakumeek, normalean, ez dituzte haurrak horren gazte izaten, osasun zerbitzuetara sarriago jotzen dute, eta eskolara bidaltzen dituzte haur guztiak, neskak ere bai. Horrez gain, antisorgailuak erabiltzeak aukera ematen die emakumeei haurdunaldien artean denbora gehiago uzteko. Horri esker, osasun arazo gutxiago izaten dituzte amek zein haurrek.

Zerrendako lehen hamar herrialdeetako ama batekin konparaturik, azken hamarreko batek 28 aldiz arrisku handiagoa du haurra lehen urtean hiltzen ikusteko. Amak berak 750 aldiz arrisku handiagoa du haurdunaldian hiltzeko. Azken herrialdeotan, hiru haurretik bat ez da eskolara joango, eta lau emakumetik bakarrak daki idazten eta irakurtzen. Afganistanen, Bangladeshen, Etiopian eta Nepalen erditzeen %15etan baino ez da egoten osasun langile ikasirik. Emakumeen %5ek baino gutxiagok erabiltzen dituzte antisorgailuak zerrendako azken estatuotan.

Munduko potentziarik indartsuena izan arren, Ameriketako Estatu Batuak (AEB) hamargarren lekuan daude zerrendan. Save The Childrenek azaldu duenez, gizarteko ezberdintasun handiek eraginda daude AEBak horren atzean. Izan ere, beltzen artean bederatzi heriotza daude bizirik jaiotako 1.000 haurretik. Herrialde txiroetako kopuruen parekoa da, Finlandian bi baino ez baitira heriotzak. 

